
Teitl yr adroddiad: 

Prentisiaethau Uwch mewn dysgu yn y gwaith 

Manylion yr adroddiad 

Cafodd yr adroddiad hwn ei gomisiynu gan yr Is-adran Addysg Bellach a 

Phrentisiaethau er mwyn: 

 Darparu adroddiad sylfaen cenedlaethol ar gyflwyno prentisiaethau 
uwch yng Nghymru. 
 

Crynodeb o’r prif gasgliadau.  

Mae’r adroddiad yn cydnabod bod nifer y dysgwyr sy’n dilyn rhaglenni 
prentisiaeth uwch mewn dysgu yn y gwaith wedi cynyddu dros y pum mlynedd 
diwethaf. Dros y pedair blynedd diwethaf, mae mwy o ddysgwyr wedi cwblhau 
cymwysterau prentisiaeth uwch yn llwyddiannus ond mae’r cyfraddau’n dal yn 
isel o gymharu â phrentisiaethau ar lefelau is.  
 
Ychydig iawn o ddysgwyr sy’n ymgymryd â  phrentisiaethau ym meysydd 
blaenoriaeth sgiliau technoleg gwybodaeth a pheirianneg.  

Mae’r rhan fwyaf o gyflogwyr yn hyrwyddo’r rhaglen ymhlith eu staff presennol 
i sicrhau bod gan y gweithlu gymwysterau gwell. Yn yr achosion gorau, mae 
cyflogwyr yn neilltuo mentor profiadol i weithio gyda’r dysgwr ond, mewn rhai 
achosion, dyw dysgwyr ddim yn cael unrhyw gefnogaeth mentora gan eu 
cyflogwr.  
 
Mae llawer o ddarparwyr yn gweithio’n dda gydag amrywiaeth eang o 
gyflogwyr i hyrwyddo’r rhaglen prentisiaeth uwch ac annog dysgwyr i ymuno 
â’r rhaglen. Fodd bynnag, nid yw rhai darparwyr yn cysylltu ag amrywiaeth 
digon eang o gyflogwyr i gyfrannu at y rhaglenni prentisiaeth uwch. Hefyd, nid 
yw rhai darparwyr yn gweithio’n effeithiol gyda chyflogwyr i baru dysgwyr â 
rhaglenni sy’n cysylltu’n dda â’u swydd.  
 
Mae tua hanner y dysgwyr yn mynychu sesiynau hyfforddi buddiol i ffwrdd o’r 
gwaith i gefnogi’u dysgu, er enghraifft seminarau proffesiynol a gweithdai ar 
lythrennedd digidol ac ariannol. Fodd bynnag, nid yw llawer o gyflogwyr yn 
helpu dysgwyr i fynd i’r sesiynau hyn  
 
Mae bron pob darparwr yn casglu gwybodaeth am allu ieithyddol dysgwyr a’u 
dewis iaith trwy asesiad cychwynnol. Er hynny, ychydig o ddysgwyr sy’n 
manteisio ar y cyfle i gwblhau eu hasesiadau yn Gymraeg, er bod aseswyr 
Cymraeg eu hiaith a deunyddiau Cymraeg ar gael.  
 
Mae’r rhan fwyaf o ddarparwyr wedi gwella’u harferion recriwtio ac asesu 
cychwynnol. Mae pob darparwr yn cwblhau proses asesu Pecyn Cymorth 
Sgiliau Hanfodol Cymru (WEST) i nodi a phennu anghenion llythrennedd, 
rhifedd a llythrennedd digidol dysgwyr. Fodd bynnag, mae dysgwyr yn dweud 
bod y broses asesu hon yn cymryd amser yn aml ac nad yw darparwyr 
hyfforddiant yn ystyried cymwysterau llythrennedd a rhifedd blaenorol 
dysgwyr fel ‘cymwysterau procsi’ ar gyfer sgiliau a chymwysterau hanfodol. 



 

  

Mewn rhai achosion, mae hyn yn golygu bod dysgwyr yn gorfod cwblhau 
cymwysterau sgiliau hanfodol neu adnoddau WEST yn ddiangen. 
 

Argymhellion ar gyfer darparwyr dysgu yn y gwaith  

Argymhelliad 1: 
Bod pob dysgwr yn cwblhau fframwaith ei gymhwyster yn amserol i wella 
cyfraddau cwblhau yn llwyddiannus.  
 
Argymhelliad 2:   
Bod pob dysgwr yn dilyn y rhaglen prentisiaeth uwch gywir er mwyn gostwng 
nifer uchel y rhai sy’n rhoi’r gorau i’w rhaglen yn gynnar.  
 
Argymhelliad 3:   
Bod gan bob dysgwr fentor i’w gefnogi yn y gweithle.  
 
Argymhelliad 4:   

Bod cyflogwyr yn cynorthwyo dysgwyr i fynychu gweithdai a sesiynau 
hyfforddiant i ffwrdd o’r gwaith.  
 
Argymhelliad 5:   

Eu bod yn ymgysylltu â chyflogwyr newydd ac yn eu recriwtio i gymryd rhan 
mewn rhaglenni hyfforddiant er mwyn lleihau’r orddibyniaeth ar gyflogwyr 
presennol.  
 
Ymateb Llywodraeth Cymru  
Argymhellion ar gyfer darparwyr dysgu yn y gwaith yw’r rhain ac mae 
Llywodraeth Cymru yn cytuno â’r cynnwys.   
Bydd yr adroddiad hwn yn cael ei rannu â darparwyr dysgu yn y gwaith gyda 
phwyslais ar yr argymhellion. Hefyd, byddwn yn trafod yr adroddiad mewn 
cyfarfodydd rheoli contract yn y dyfodol gyda phob darparwr ac mewn 
cyfarfod o’r rhwydwaith Ansawdd yn y dyfodol, a fynychir gan uwch-reolwyr yr 
holl ddarparwyr dysgu yn y gwaith. 

Argymhellion i Lywodraeth Cymru 

Argymhelliad 6:   

Gwneud yn siŵr bod pob darparwr yn deall sut y gellir achredu cymwysterau 
ar gyfer dysgu blaenorol yn gysylltiedig â chymwysterau medrau hanfodol. 
 
Argymhelliad 7:   

Paru nifer y prentisiaethau uwch mewn meysydd sector pwnc gwahanol yn 
agosach â galwadau cyflogwyr ac economi Cymru. 
 
Ymateb Llywodraeth Cymru: 

Mae Llywodraeth Cymru yn cytuno â’r ddau argymhelliad.   
 
Byddwn yn ailgyflwyno canllawiau i ddarparwyr er mwyn sicrhau eu bod nhw’n 
ymwybodol o’r cymwysterau y gellir eu trin fel rhai procsi i’r cymwysterau 
Sgiliau Hanfodol, yn ogystal â chanllawiau’n ymwneud ag eithrio dysgwyr 
perthnasol o asesiad WEST.    

Mae Llywodraeth Cymru wedi comisiynu’r tair Partneriaeth Sgiliau 



 

  

Rhanbarthol yma yng Nghymru i nodi anghenion sgiliau’r gweithlu. Bydd 

swyddogion Llywodraeth Cymru yn defnyddio’r wybodaeth hon i gyfeirio 

adnoddau at brentisiaethau ar bob lefel (gan gynnwys Prentisiaethau Uwch) 

er mwyn bodloni’r gofynion sgiliau a nodwyd.   

 

Manylion cyhoeddi 

Bydd yr adroddiad yn cael ei gyhoeddi ar 20 Medi 2018 neu wedyn, ac ar gael 
ar wefan Estyn yn www.estyn.gov.uk 

